
� Il cussegl dals chantuns recumonda
al pievel  cun 24 cunter 19 vuschs da re­
fusar l’iniziativa da la pcd e d’acceptar
la cuntraproposta sco ella è formulada
dal cussegl naziunal. La definiziun da la
lètg scrudass. Cun ina iniziativa dal pie­
vel pretenda la Partida cristiandemocratica
da la Svizra (pcd) da dismetter ils disch­
avantatgs fiscals e la discriminaziun tar
l’AVS per las persunas maridadas. La pcd
ha constatà che pèrs maridads vegnan anc
adina discriminads sin il sectur fiscal e tar
l’AVS. Cumbain che diversas revisiuns da
las leschas da taglia èn vegnidas realisadas
restan divers dischavantatgs. La pcd vul
plinavant fixar en la constituziun che: «um
e dunna furman la lètg».

Il cussegl federal propona d’acceptar
l’iniziativa, perquai che quella avra ina via
per dismetter l’inegualitad existenta. Il
cussegl naziunal propona da refusar l’ini­
ziativa ed ha formulà ina cuntraproposta.

Nagina definiziun da la lètg
Sco quai che ha punctuà il pledader da la 
cumissiun, Thomas Hefti, (pldGL) na vul 
quella betg definir la lètg en la constitu­
ziun. Ina maioritad da la cumissiun pro­

pona da refusar l’iniziativa e recumonda 
al pievel d’acceptar la cuntraproposta. 
Tenor il parairi da la cumissiun datti di­
versas pussaivladads da curreger la situa­
ziun. 

Primin Bischof, (pcd/SO), propona
d’acceptar l’iniziativa e da refusar la cun­
traproposta. El ha constatà che – cun duas
excepziuns – hajan ils chantuns fatg las
correcturas necessarias. La confederaziun
acceptia dentant dapi 1984 la discrimina­
ziun fiscala da la maridaglia ed ils discha­
vantatgs tar l’AVS. Tar l’uffizi civil ditgia
il spus gea alla spusa, ma la consequenza
saja da stuair paja dapli taglias. Peter Föhn, 
(pps/SZ) ha fatg attent che bleras persu­
nas hajan suttascrit l’iniziativa gist perquai
che la definiziun da la lètg saja uss clera.
Per Stefan Engler (pcd/GR) è necessaria
l’iniziativa per dismetter la discriminaziun
existenta tranter maridads e persunas che
vivan en il concubinat. Per Engler sa trac­
ta quai d’ina impurtanta dumonda da la
convivenza en nossa communitad è per­
quai duai il pievel dir uss in pled da pus­
sanza. Per Urs Schwaller (pcd/FR) porta
l’inizitiva nagina nova interpretaziun da la
lètg. Cun il partenadi registrà ha il legisla­
tur procurà per ils medems dretgs per pèrs
omosexuals. Schwaller è persvas che la

discussiun davart la convivenza vegnia a
cuntinuar ils proxims onns e la finala ve­
gnia il pievel ad avair l’ultim pled en il cha­
pitel.

Martin Schmid, (pld/GR), refusa l’im­
posiziun individuala da taglia. Quella
muntass ina midada radicala dal sistem fi­
scal e dapli lavur administrativa, senza
schliar il problem en discussiun. Per Ra-

phael Comte (pld/NE) conceda la consti­
tuziun gia ina tscherta libertad d’interpre­
taziun da la maridaglia. L’iniziativa re­
strenschess dentant quella libertad e ma­
nass ad ina nova discriminaziun. Christi-
ne Egerszegi-Obrist, (pld/AG), ha calculà
la differenza da l’AVS en favur da las per­
sunas che vivan ensemen senza esser ma­
ridadas sin fin 14 000 francs l’onn. Ella fa

dentant er attent che la dunna en lètg na
paja per ordinari nagina contribuziun a
l’AVS, ha dentant en cas da vaiva dretg sin
ina renta. Alex Kuprecht, (pps/SZ), men­
ziuna las consequenzas da l’iniziativa sin
l’AVS. L’egualitad da renta per ils mari­
dads – quai vul dir la medema renta per
um e dunna – sco quai è il cas per tgi che
viva ensemen senza esser maridà – mun­
tass custs supplementars per l’AVS da 650
milliuns francs.

Cussegliera federala Eveline Widmer-
Schlumpf fa attent che nus avain dapi
l’onn 1984 l’incumbensa constituziunala
da dismetter la puniziun da la maridaglia.
Actualmain sajan pertutgads 80 000 pèrs
ed in grond dumber da persunas en renta
che vivan en lètg. En cumparegliaziun cun
persunas che vivan ensemen senza esser
maridadas munta la situaziun actuala per
la maridaglia ina inegualitad.

Il cussegl dals chantuns recumonda
al pievel da refusar l’iniziativa da la pcd
e d’acceptar la cuntraproposta en con­
cordanza cun il cussegl naziunal. Quel­
la pretenda mo che la lètg na dastgia
betg vegnir dischavantagiada en cumpa­
raziun cun autras furmas da viver en ils
secturs fiscals e tar las assicuranzas socia­
las.

Per Stefan Engler sa tracta quai d’ina impurtanta dumonda da la convivenza en nossa 
communitad è perquai duai il pievel dir uss in pled da pussanza. KEYSTONE

L’emprim batter per excepziuns – uss per il cumpromiss
En la chombra pitschna sesan ferms protagonists da la muntogna

CUN MARTIN SCHMID HA DISCURRÌ 
CLAUDIA CADRUVI / ANR

� Uss dependi da la chombra pi­
tschna, sch’il cumpromiss per abita­
ziuns secundaras tegn. Ina rolla impur­
tanta gioga Martin Schmid (pld/GR) – 
era sch’el ha gì da morder cun tscherts 
puncts dal cumpromiss. L’atun aveva il 
cusseglier dals chantuns anc battì per ble­
ras excepziuns dal scumond da bajegiar. 
La proxima giada che la chombra pi­
tschna tracta la lescha d’abitaziuns se­
cundaras è il Grischun sfurzà da quasi far 
il cuntrari. Sco commember da la pld – 
la partida che ha mess en pe il cumpro­
miss ensemen cun la pps – sto el desister 
dad elements en la lescha ch’el ha sez in­
stradà. Impurtant è era da gudagnar au­
ters collegas per il cumpromiss.

Èsi ina surpraisa per Vus quant bain 
ch’il cumpromiss è passà atras il cus­
segl naziunal?

Martin Schmid: Na, per mai n’è quai 
nagina surpraisa. Ins enconuscha gea las 
relaziuns e maioritads en il cussegl na­
ziunal.

Accepta la chombra pitschna er il 
cumpromiss?

Tschertins lessan ir pli lunsch e vulan per
exempel dastgar midar hotels vegls dal
tut en abitaziuns secundaras – e betg mo
la mesadad da la surfatscha. Questa pro­
posta n’ha dentant gia l’atun gì nagina
schanza en la chombra pitschna ed uss
era betg en il cussegl naziunal. Il cussegl
dals chantuns vegn pia segir ad acceptar
quest punct, nun ch’el insistia schizunt
sin la schliaziun veglia d’insumma betg
pudair midar hotels vegls en abitaziuns
secundaras. Ils iniziants fissan sa chape­
scha d’accord cun lezza schliaziun.

11 commembers da la pld sesan en la 
chombra pitschna. Vegnan tuts Voss 
collegas a sustegnair il cumpromiss 
che l’atgna partida ha handlegià ora? 

Sch’jau taidlel, tge ch’ils collegas da las 
autras partidas dian – da sanester fin 
dretg – manegian cunzunt ils politi­
chers da la Bassa ch’i saja prudent da far 

in cumpromiss che pretenda conces­
siuns tant dals iniziants sco da la regiun 
da muntogna. Uschia pensan er ils blers 
represchentants da la pld. L’atun passà 
avevan els anc laschà persvader da la po­
siziun da las regiuns da muntogna. Ma 
els han adina admonì ch’i vegnia ad es­
ser critic da gudagnar in referendum. 
Jau suppon che la gronda part dals col­
legas da la pld sustegnian quest cum­
promiss – u jau sper almain.

Vus schais «la gronda part» – la discipli­
na da partida n’è pia betg uschè buna.

Na, ma nus discurrin gea era cun com­
members da la Partida verd­liberala u 
da la ps che nus lain gudagnar per il 
cumpromiss. Per blers dad els va quest 
cumpromiss gea era memia lunsch.

Per Vus è il cumpromiss er ina dira 
nusch. Vus avevas battì per bleras ex­

cepziuns dal scumond da bajegiar. 
Tgenin punct dal cumpromiss è per 
Vus il pli grev da muganar.

L’atun aveva jau dumagnà atras ch’ins
po era midar bajetgs ch’èn «degns da
mantegnair» en abitaziuns secunda­
ras, pia betg mo bajetgs sut protec­
ziun. La proposta era ida atras cun in
satigl surpli. Il cumpromiss lascha uss
crudar quest punct. Mia proposta
avess cunzunt gidà las regiuns perife­
ras cun gronda depopulaziun – betg
las grondas destinaziuns turisticas –
nua ch’ins ha anc bleras stallas ve­
glias. La schliaziun da cumpromiss na
va uss betg uschè lunsch. Tuttina è el­
la anc meglra che la versiun dal cus­
segl federal. Uschia hai jau tuttina
pudì dir gea.

Co è quai atgnamain ì cun quest
cumpromiss. Han ins consultà Vus

avant che discurrer cun Vera Weber?
U pir durant las contractivas?

Na, jau hai mo savì ch’i marschia in­
satge. Singuls involvids m’han contac­
tà. Lura hai jau sa chapescha empruvà
da render attent a mia posiziun. Ma
jau na sun mez betg stà da la partida
als discurs. Il pli impurtant è stà per
mai: Sch’ins chatta ina soluziun,
duain tuts partenaris involvids era de­
clerar quella publicamain, e betg
suenter forsa puspè far ina vieuta.

Tge pensais Vus da questa moda
nunusitada da vegnir tar in cum­
promiss? En sasez èn gea las cumis­
siuns qua per discutar soluziuns?

Nus, ils represchentants da la mun­
togna, avain dà gas en las cumissiuns
ed er en il cussegl dals chantuns.
Uschia han ins pudì meglierar la le­

scha. Quai ha augmentà la prontadad
dals iniziants d’entrar en discussiun e
da sa referir puspè sin il patratg fun­
damental da l’iniziativa: numnada­
main da betg bajegiar novas chasas da
vacanzas sin la prada verda. Ils ini­
ziants n’han mai vulì donnegiar ils in­
digens en la muntogna u scumandar
d’engrondir bajetgs existents u re­
strenscher il diever da mises. Sch’ins
po uss realisar la lescha porscha ella
bunas pussaivladads: Ils indigens da­
stgan per exempel integrar abitaziuns
da vacanzas en lur chasas novas. La le­
scha lubescha era projects sco il Rock
Resort. Quai è ina buna basa da par­
tenza.

L’atun avais Vus vulì laschar decle­
rar la lescha sco urgenta. Uss ha il
cussegl naziunal refusà ina tala pro­
posta.

Quai è il quart element dal cumpro­
miss. Damai ch’i na dat uss nagin re­
ferendum po la lescha vegnir messa
en vigur sin l’entschatta 2016. Il ristg
ch’ins s’entardia è mo pitschen. Per
las vischnancas e las autoritads da ba­
jegiar èsi impurtant che la segirezza
giuridica saja puspè dada. Las in­
tschertezzas han manà adaquella ch’i
na vegn gnanca pli bajegià chasas u
abitaziuns primaras. Ils indigens vu­
lan l’emprim savair co ch’i va vina­
vant. Perquai fiss jau stà persuenter
da declerar la lescha per urgenta.
Quest punct m’ha dà da morder in
pau.

Tracta la chombra pitschna il glin­
desdi proxim la lescha d’abitaziuns
secundaras – uschia sco quai ch’i
stat sin il program?

Jau fiss persuenter. Ma tscherts com­
members da cumissiun na vulan betg
tractar la lescha en questa sessiun. Te­
nor mai è quai ina tenuta da refusa da
lavur. Jau vegn a s’engaschar cun tutta
forza che nus tractandaian la lescha
anc en questa sessiun. Ma sin funda­
ment da quai ch’jau hai dudì hai jau
dubis. I dat para resentiments che gio­
gan ina pli gronda rolla che la chaussa
sco tala.

Sch’il cumpromiss per abitaziuns secundaras tegn dependa ussa dal cussegl dals chantuns. Ina rolla impurtanta gioga Martin Schmid 
(pld/GR). KEYSTONE

gigale2
chattà

gigale2
Textfeld
La Quotidiana 5-3-2015, p. 2




